
San Crispino 
 
San Crispino 'o ntussecuso 
tu già sai ca fa 'o scarparo! 
E' nu piezzo 'artigliaria 
ca nun c'è chi le sta a paro! 
 
Ogne ghiuorno fa na storia 
mo pe' chesto e mo pe' chello, 
e, nfuscato, afferra 'a suglia, 
'o bisecolo, 'o martiello... 
 

 
 
Na matina, 'o Pat'Eterno 
le mannai, pe' 'e ffa' accuncià, 
na pareglia 'e meze-cape. 
Corre n'angiulo, e lle fa: 
- San Crispì, dice 'o Signore 
ca lle miette 'e mmeze-sòle ! 
Vo' na cosa acconcia acconcia... 

Ma che songo, sti pparole? 
Saie ca parle cu n'artista 
e nun già cu nu schiappino? 
Ma comm'è, te si' scurdato , 
ca me chiammo San Crispino? 
Posa 'e scarpe e va vattenne, 
pecché, 'o riesto nce penz'io 
 
- No, serveva pe' te dicere 
ca sti scarpe songo 'e Dio... 
-N'ata vota mo! Vattenne, 
ca t'avvio na forma appriesso! 
Siano 'e scarpe 'e chi se sia, 
ca pe' me so' tutt' 'o stesso! 

Doppo n'ora l'angiulillo 
torna tutto appaurato. 
- Viene 'a ccà, pòrtale 'e scarpe! 
Tanto 'e pressa t'ha mannato? 
E dincelle: - Vo' tre lire! 
Ve l 'ha fatto quase nove ! 
Nce ha mettute 'e guardiuncielle, 
'e ppuntette, tacche e chiuove! 
 
L 'angiulillo, aizanno vuolo, 
va addu Dio. -Quante ne vo'? 
- Vo' tre lire... - Ma ch'è pazzo? 
- Che ne saccio, neh Signò? 
Chillo sta accussi arraggiato! 
N'ato ppoco me magnava! ... 
Si ll'avisseve sentuto 
comme ddiece jastemmava! 

 
- Lassa sta'! Mo nce vach'io... 
E scennette. - San Crispi? 
- Gnò! - Ched'è sta jacuvella? 
Sti denare 'e vvuò accussì? ... 
- Accussì? Mannaggia 'a morte! 

Vi' che capa gluriosa!... 
O pavate, o, n'ata vota, 
mo ve scoso tuttecosa! 
Tu capisce? lo nun t' 'o spieco! 
Cammurristo, chistu ccà! 
N' 'a fa bona manco a Dio! 
Miette a bbevere, paisà! 

